
জঙ্ঘাসুৰ বধ





অঙ্গাৰ সদৃশ গাৱ কুৰূপ বিকট।

নাক মুখ, দেখিলে হোৱয় মূৰ্দ্ধ-স্ফোট॥৮৮

স্থূল জঙ্ঘা ভেঙ্গুৰা ভেঙ্গুৰি ভৰি হাত।

নখ, মুখ, চক্ষুক দেখন্তে ভয় ভীত॥

দুই হাজাৰেক বাহু দেখিতে বিস্ময়।

পাছক নচাহি দাদা মই গৈলো ধায়॥ ৮৯

প্ৰাণক টাকিয়া মই যুজিবাক গৈলো।

অন্যায়ে ধৰিল মোক বলে নুৱাৰিলো॥

ধৰি বান্ধি নিয়া মোক থৈল পতাশালে।

অসংখ্যাত সৈন্য ৰক্ষা দিলা ভালে ভালে॥ ৯০

কৃষ্ণক চিন্তিবে লৈলো মন তুষ্ট ভৈল।

কৃষ্ণে পাঞ্চি দিলা যেৱে গৰুড় চলিল॥

ৰক্ষী উৰুৱায় মুক্ত কৈলা পক্ষীৰাজে।

পশিলো তেখনে মই অন্তঃপুৰ মাজে॥ ৯১

দুই ৰথ আনিলো সাৰথি গদা বাণ।

কৃষ্ণপাশে গৰুড় গৈলন্ত বিদ্যমান॥

ৰথ সমম্বিতে মই কৃষ্ণৰ প্ৰসাদে।

তৰিয়া আসিলো দাদা দুৰ্ঘোৰ আপদে॥ ৯২







ভীম, সহসেৱ আদিৰ ৰণযাত্ৰা






যুদ্ধে চলি যাওঁ বিলম্বক পৰিহৰি।

আজ্ঞা দিয়া যাওঁ মই বিদৰ্ভ নগৰী॥

